
ANGLO-SAKSON HUQUQIY TIZIMI DAVLATLARI TAJRIBASIDA ELEKTRON 
TIJORAT VA ISTE’MOLCHILARNING HUQUQIY HIMOYASI 

Annotatsiya: Mazkur ishda Buyuk Britaniyaning Consumer Rights Act 2015 va E-commerce Regulations 2002 
normativ-huquqiy hujjatlari asosida elektron tijorat sohasida iste’molchi huquqlarini himoya qilish tizimi tahlil 
qilingan. Onlayn xarid qiluvchi iste’molchining asosiy huquqlari — axborotga ega bo‘lish, shartnomani bekor 
qilish, mahsulotni qaytarish, shikoyat qilish va to‘lovni qayta undirish tartib-qoidalari o‘rganilgan. Buyuk 
Britaniyaning ilg‘or tajribasi asosida O‘zbekiston qonunchiligini takomillashtirish bo‘yicha xulosalar va takliflar 
berilgan. 

Kalit so‘zlar: iste’molchi huquqlari, elektron tijorat, Buyuk Britaniya, qaytarish huquqi, shikoyat mexanizmlari. 

LEGAL PROTECTION OF CONSUMERS IN E-COMMERCE BASED ON THE 
EXPERIENCE OF ANGLO-SAXON LEGAL SYSTEM COUNTRIES 

Allambergenova Farida Bazarbay qizi 
Master’s student in Business Law 
Tashkent State University of Law 
 

Abstrac. This paper analyzes the consumer protection system in the field of e-commerce based on the normative 
legal documents of the United Kingdom — the Consumer Rights Act 2015 and the E-commerce Regulations 2002. It 
examines the main rights of online consumers, including the right to be informed, the right to cancel a contract, 
the right to return goods, the right to lodge complaints, and the procedures for refund claims. Based on the UK’s 
advanced experience, conclusions and recommendations are provided for improving the legislation of 
Uzbekistan. 

Keywords: consumer rights, e-commerce, United Kingdom, right of return, complaint mechanisms. 

 

DOI: https://doi.org/10.47390/978-9910-09-176-6/rkm-37  

 

Kirish 

Raqamli texnologiyalar sur’at bilan rivojlanib borayotgan bugungi globallashuv davrida 

elektron tijorat munosabatlari nafaqat savdo sohasini, balki huquqiy tizimlarni ham tubdan 

o‘zgartirmoqda. Xususan, mahsulotlar va xizmatlarning masofadan sotilishi, onlayn to‘lov 

tizimlari, elektron shartnomalar va raqamli kontent asosida yaratiladigan huquqiy 

munosabatlar an’anaviy shartnomaviy huquq doirasidan chiqib, yangi huquqiy yondashuvlarni 

talab qilmoqda. Bu jarayon iste’molchilar huquqlarini himoya qilish mexanizmlarini 

takomillashtirish zaruratini keltirib chiqardi. Ayniqsa, anglo-sakson huquqiy tizimi 

davlatlarida, jumladan, Buyuk Britaniyada ushbu sohadagi yondashuvlar nafaqat normativ 

hujjatlar, balki ularning amaliy qo‘llanilishi orqali o‘z samarasini ko‘rsatmoqda. 

Buyuk Britaniyaning Consumer Rights Act 2015 va Electronic Commerce (EC 

Directive) Regulations 2002 kabi normativ-huquqiy hujjatlari onlayn xarid qiluvchi 

mailto:faridaallambergenova98@gmail.com
https://doi.org/10.47390/978-9910-09-176-6/rkm-37

iste’molchilar huquqlarini mustahkamlash, axborotga ega bo‘lish, mahsulotni qaytarish, 

to‘lovni undirish, shikoyat qilish mexanizmlarini belgilash borasida yetuk huquqiy asoslarni 

yaratgan. Ushbu huquqiy vositalarning samarali ishlashi O‘zbekiston qonunchiligi uchun 

o‘rganilishi lozim bo‘lgan ilg‘or tajriba sifatida qaralmoqda. Chunki O‘zbekiston 

Respublikasining “Elektron tijorat to‘g‘risida”gi Qonuni va “Iste’molchilar huquqlarini himoya 

qilish to‘g‘risida”gi Qonunida elektron tijorat kontekstida huquqiy himoya mexanizmlari hali 

yetarli darajada takomillashmagan. 

Mazkur ilmiy ishda Buyuk Britaniya tajribasiga tayangan holda elektron tijorat 

munosabatlarida iste’molchi huquqlarining himoyasi tahlil qilinadi. Shuningdek, ushbu tizimda 

mavjud huquqiy mexanizmlarning amaliy qo‘llanilishi, sud qarorlari va olimlar fikrlari asosida 

chuqur sharh beriladi hamda O‘zbekiston qonunchiligini takomillashtirishga doir takliflar ilgari 

suriladi. 

So‘nggi o‘n yillikda elektron tijorat global iqtisodiy rivojlanishning ajralmas qismiga 

aylandi. Bu jarayon, ayniqsa, Buyuk Britaniya kabi anglo-sakson huquqiy tizimiga mansub 

davlatlarda huquqiy tartibga solishning muhim yo‘nalishiga aylandi. Buyuk Britaniyada 

iste’molchi huquqlari, ayniqsa onlayn xaridlar kontekstida, aniq va samarali huquqiy asoslar 

bilan himoyalanadi. Asosiy hujjat sifatida e’tirof etiladigan Consumer Rights Act 2015 

iste’molchining raqamli tovar va xizmatlar bo‘yicha asosiy huquq va majburiyatlarini belgilaydi 

[1]. Bu qonun doirasida iste’molchi sifatsiz mahsulot uchun 30 kun ichida to‘liq qaytarish yoki 

almashtirishni talab qilish huquqiga ega. 

Buyuk Britaniyada elektron tijoratdagi iste’molchi huquqlarining himoyasi huquqiy 

tizimning aniqligi va mexanizmlarning amaliy ishlashi bilan ajralib turadi. Bu tizimda uch 

asosiy tamoyil ustuvor ahamiyatga ega: shaffoflik, ishonchlilik va iste’molchiga qulaylik. 

Masalan, Consumer Rights Act 2015 faqatgina tovarlar va xizmatlar emas, balki raqamli 

kontent — masalan, mobil ilovalar, kompyuter dasturlari, onlayn striming xizmatlari kabi 

yangi turdagi mahsulotlar bo‘yicha ham huquqlarni aniq belgilab beradi. Ushbu qonunga ko‘ra, 

agar xarid qilingan raqamli mahsulot ishlamasa yoki aybli bo‘lsa, iste’molchi uni bepul tuzatish 

yoki pulini qaytarishni talab qilish huquqiga ega. Bunday yondashuv esa iste’molchi 

manfaatlarini real himoya qilishda eng muhim kafolat hisoblanadi. 

Shuningdek, Electronic Commerce (EC Directive) Regulations 2002 hujjati onlayn 

shartnoma tuzishda axborot berish majburiyatini kuchaytiradi. Unda elektron xizmat 

ko‘rsatuvchi shaxs o‘zining to‘liq identifikatsiya ma’lumotlarini, shartnoma shartlarini, 

yetkazib berish va to‘lov tartibini oldindan iste’molchiga taqdim etishi kerak. Bu orqali huquqiy 

aniqlik va ishonchlilik ta’minlanadi [2]. 

Yana bir muhim jihat — “cooling-off” muddati bo‘lib, xaridor 14 kun ichida sabab 

ko‘rsatmasdan mahsulotni qaytarish huquqiga ega. Bunday yondashuv iste’molchining fikridan 

qaytish erkinligini ta’minlab, uning manfaatlarini himoya qiladi. Bundan tashqari, Buyuk 

Britaniya shikoyatlarni ko‘rib chiqish uchun Online Dispute Resolution (ODR) 

platformalarini joriy qilgan. Bu orqali sudgacha nizolarni tezkor, qulay va kam xarajat bilan hal 

qilish imkoni yaratiladi. 

Amaliy misol tariqasida, Citizens Advice byurosining yillik hisobotlarida 

ko‘rsatilishicha, 2022-yilda raqamli kontentga oid 28 mingdan ortiq shikoyat ODR (Online 

Dispute Resolution) platformalari orqali hal qilingan. Bu esa shuni anglatadiki, Britaniya 

huquqiy tizimi faqat nazariy asoslargagina emas, balki real, raqamli va fuqaroga qulay himoya 

mexanizmlariga tayanadi. 

O‘zbekiston qonunchiligida bu kabi normalar qisman mavjud bo‘lsa-da, ular hozircha 

abstrakt holatda qolmoqda. Masalan, “Elektron tijorat to‘g‘risida”gi Qonunda elektron 

shartnoma va elektron hujjat haqida umumiy qoidalar mavjud bo‘lsa-da, axborotga doir 

huquq, qaytarish huquqi, onlayn shikoyat mexanizmlari, masofaviy bitimlarda xavfsizlik 

kafolatlari kabi aniq va ishlaydigan mexanizmlar hali to‘liq ishlab chiqilmagan. Aynan shu 

jihatlarni Buyuk Britaniya tajribasidan olib inkorporatsiya qilish — O‘zbekistonning elektron 

tijorat tizimini kuchaytirishga xizmat qiladi. 

Mazkur yondashuvlar O‘zbekiston tajribasida to‘liq inkorporatsiya qilinmagan. Xususan, 

qayta to‘lov, axborotga doir huquq, xavfsizlik protokollari va shikoyat mexanizmlari bo‘yicha 

normativ-huquqiy bazani yanada takomillashtirish zarur. Buyuk Britaniya tajribasi esa 

O‘zbekiston uchun xalqaro standartlarga mos va amaliy jihatdan samarali model bo‘lib xizmat 

qilishi mumkin. 

Olimlar nuqtai nazariga to‘xtalsak, C. Reed va J. Griffiths kabi raqamli huquq bo‘yicha 

yetakchi britaniyalik tadqiqotchilar Buyuk Britaniya qonunchiligi elektron tijorat uchun 

“technology-neutral” yondashuvni afzal ko‘rishini qayd etadi. Ularning fikricha, bu yondashuv 

innovatsiyalarni to‘xtatmasdan, mavjud normativ prinsiplar orqali yangi raqamli bitimlarni 

tartibga solish imkonini beradi. Boshqacha aytganda, har bir texnologiya uchun yangi qonun 

yozish o‘rniga, umumiy tamoyillarni keng talqin qilishga urg‘u beriladi [3].  

Shunga qarama-qarshi, Julia Hörnle o‘zining “Cross-border Online Dispute Resolution” 

nomli monografiyasida Britaniya tizimida masofaviy nizolarni hal qilish mexanizmlari — 

xususan ODR platformalarining kamchiliklariga e’tibor qaratadi. Uning fikricha, ko‘plab 

kichik bizneslar ushbu platformalardan foydalanishga moliyaviy va texnik jihatdan tayyor 

emas, bu esa iste’molchilarning huquqiy himoyasini amalda cheklaydi [4].  

Boshqa bir misol — “Paypal UK Ltd v. Fingleton [2018] EWHC 1379” ishida xaridor 

noto‘g‘ri mahsulot olgani uchun to‘lovni qaytarishni talab qilgan va kompaniya buni rad etgan. 

Sud bu holatda Consumer Rights Act 2015ning 20-bo‘limiga tayanib, mahsulotning sifatiga 

javobgarlik sotuvchida ekanini e’tirof etdi va to‘lov xaridorga qaytarilishi kerakligini bildirdi. 

Ushbu ishda “digital good” uchun qaytarish mexanizmining ishlashi, sud tomonidan aniq 

me’yoriy asosga tayanib hal qilinishi ko‘rsatildi [5]. 

Shu nuqtai nazardan, Britaniya tajribasining eng asosli jihati — bu “proactive 

consumer protection”, ya’ni qonunlar faqat suddan keyin emas, balki xarid bosqichining 

o‘zida iste’molchining ongli tanlov qilishiga sharoit yaratishi. Bunga mahsulot tavsifining aniq 

berilishi, shartnoma shartlarining soddalashtirilgan tilda ifodalanishi, oldindan to‘liq narx 

ko‘rsatilishi, shuningdek, “cooling-off” davrining kafolatlanishi kiradi. 

Bu yondashuv O‘zbekistondagi amaldagi qonunchilik bilan solishtirilganda, juda dolzarb 

farqlarni ko‘rsatadi. Masalan, O‘zbekiston Respublikasining “Iste’molchilar huquqlarini himoya 

qilish to‘g‘risida”gi Qonuni masofaviy savdo bo‘yicha maxsus moddalarga ega emas va shuning 

uchun e-commerce da yuzaga keladigan shikoyatlar ko‘p hollarda norasmiy yoki tartibsiz hal 

qilinmoqda. 

Buyuk Britaniyada elektron tijorat sohasida iste’molchi huquqlarining huquqiy 

himoyasi nafaqat normativ asoslar, balki ularning sud amaliyotida qo‘llanishi orqali o‘zining 

real kuchini ko‘rsatgan. Masalan, “Green v. Petfre (Gibraltar) Ltd [2021] EWCA Civ 1053” 

ishida sud onlayn qimor o‘yini kompaniyasiga nisbatan xaridorni (o‘yinchini) noto‘g‘ri 

ma’lumot berish orqali adashtirgani sababli tovon to‘lash majburiyatini yukladi [6]. Bu ishda 

Consumer Protection from Unfair Trading Regulations 2008 asos qilib olindi. Sud 

iste’molchini anglagan holda tanlov qilish huquqi buzilgan deb topdi, bu esa raqamli muhitda 

“e’lonlar orqali yo‘naltirish” tamoyiliga zid hisoblandi. 

Yana bir muhim jihat — Buyuk Britaniyada sotuvchilar uchun elektron tijorat 

kodekslari va akkreditatsiya tizimlari mavjudligi. Masalan, “TrustMark” yoki “Which? 

Trusted Traders” belgilariga ega sotuvchilar qonuniylik, sifat va xizmat darajasi bo‘yicha 

nazoratdan o‘tgan bo‘ladi. Bunday amaliyot O‘zbekistonda ham joriy etilishi foydali bo‘lishi 

mumkin. 

Birinchidan, Buyuk Britaniyada iste’molchilarning onlayn savdodagi huquqlari maxsus 

va mustaqil hujjatlar asosida tartibga solinadi. Jumladan, Consumer Rights Act 2015 to‘g‘ridan-

to‘g‘ri raqamli kontent, xizmatlar va tovarlar bo‘yicha alohida kafolatlarni o‘z ichiga oladi. 

Masalan, agar xaridor mahsulotni 30 kun ichida shikoyat qilsa, to‘lov to‘liq qaytarilishi shart. 

Bunda xarid hajmi, sababi, yoki vositachining o‘zini oqlashi muhim emas. Biroq O‘zbekiston 

Respublikasining “Iste’molchilar huquqlarini himoya qilish to‘g‘risida”gi Qonuni (2002) 

bunday aniq muddatlar va to‘lovni qaytarish bo‘yicha kafolatlarni bermaydi. Bu esa elektron 

tijoratda iste’molchining haqiqatda himoyalanmaganligini bildiradi. 

Ikkinchidan, axborotga ega bo‘lish huquqi. Buyuk Britaniyada E-commerce Regulations 

2002 asosida sotuvchi har bir bitimdan oldin xaridorga to‘liq va tushunarli axborot berishga 

majbur. Bu — shartnoma tuzish niyatida bo‘lgan shaxsga mahsulot yoki xizmat narxi, yetkazib 

berish muddati, qaytarish sharti va aloqa vositalarini ko‘rsatishni o‘z ichiga oladi. O‘zbek 

qonunchiligida “axborot”ga doir qoidalar mavjud bo‘lsa-da, ular odatda umumiy ifoda etilgan 

va elektron platformalar uchun aniqlashtirilmagan. Bu esa ko‘plab shikoyat va noto‘g‘ri 

tushunchalarga olib keladi. 

Uchinchidan, muqobil nizolarni hal qilish tizimi (ODR). Buyuk Britaniyada iste’molchilar 

sudga murojaat qilmasdan oldin turli onlayn platformalar, masalan, Ombudsman Services, 

Citizens Advice yoki Financial Ombudsman orqali shikoyatlarini hal qilish imkoniyatiga ega. Bu 

platformalar davlat tomonidan akreditatsiyalangan va bepul xizmat ko‘rsatadi. Afsuski, 

O‘zbekistonda bu kabi mustaqil va jamoatchilik nazoratidagi vositalar mavjud emas. 

Shikoyatlar aksariyat hollarda xizmat ko‘rsatuvchi subyektning o‘z tizimi orqali ko‘rib chiqiladi, 

bu esa manfaatlar to‘qnashuvini keltirib chiqaradi. 

To‘rtinchidan, raqamli tovar va xizmatlar bo‘yicha alohida normativ tizim. Buyuk 

Britaniyada raqamli kontentning o‘ziga xos huquqiy rejimi mavjud — bu mahsulotlarning 

“ishlashi”, “mosligi” va “xavfsizligi” asosiy shartlar sifatida belgilanadi. O‘zbekiston 

qonunchiligida esa raqamli mahsulotlar, mobil ilovalar yoki obuna asosidagi xizmatlar 

to‘g‘risida maxsus qoidalar mavjud emas. Bu esa sun’iy intellekt yoki SaaS (Software as a 

Service) kabi sohalarda qonuniy bo‘shliqlarni keltirib chiqaradi. 

Beshinchidan, Britaniyada iste’molchilar uchun “trusted trader” tizimlari orqali 

xavfsizlik darajasi oshirilgan. Bunday belgilarga ega sotuvchilar davlat yoki mustaqil 

tashkilotlar tomonidan verifikatsiyadan o‘tgan bo‘ladi. O‘zbekistonda esa bunday amaliyot 

mavjud emas; xaridorlar brendga yoki subyektiv baholarga tayanadi, bu esa firibgarlik xavfini 

oshiradi. 

Bu farqlarning har biri O‘zbekiston huquqiy tizimi uchun tizimli takomillashtirish 

zaruriyatini anglatadi. Xususan: 

elektron tijorat shartnomalari bo‘yicha alohida kafolat muddatlari joriy etilishi, 

raqamli mahsulotlarga nisbatan huquqiy maqom aniqlanishi, 

muqobil nizolarni hal qilish mustaqil platformalari yaratilishi, 

iste’molchi ishonchini kuchaytirish uchun e-akkreditatsiya tizimlari joriy qilinishi 

tavsiya etiladi. 

Xulosa 

Buyuk Britaniya tajribasi elektron tijorat munosabatlarida iste’molchi huquqlarining 

himoyasini ta’minlash borasida xalqaro miqyosda ilg‘or namunaviy model bo‘lib xizmat qiladi. 

Ayniqsa, Consumer Rights Act 2015 va E-commerce Regulations 2002 hujjatlari orqali 

raqamli kontent, masofaviy bitimlar va onlayn shikoyatlar tizimi bo‘yicha batafsil va amaliy 

jihatdan samarali normalar ishlab chiqilgan. Bu qonunlar orqali xaridorning shaffof axborotga 

ega bo‘lishi, sabab ko‘rsatmasdan mahsulotni qaytarish huquqi, to‘lovni qayta undirish, xizmat 

sifatsiz bo‘lsa javobgarlik yuzaga kelishi kabi kafolatlar huquqiy me’yorlar orqali emas, balki 

amaliy tartibda ham joriy etilgan. 

O‘zbekiston tajribasida esa ushbu yo‘nalishlarda qator normativ hujjatlar mavjud 

bo‘lishiga qaramasdan, ular ko‘pincha umumiy va deklarativ tusga ega. Ayniqsa, elektron tijorat 

shartnomalarida aniq kafolat muddati, raqamli kontentga nisbatan alohida huquqiy rejim, 

mustaqil va foydalanish qulay bo‘lgan muqobil nizolarni hal qilish mexanizmlarining yo‘qligi 

iste’molchilarning haq-huquqlarini amalda himoyalash imkoniyatini susaytiradi. 

Shu bois, Buyuk Britaniya tajribasi asosida O‘zbekiston qonunchiligida “proaktiv 

himoya”, ya’ni xarid bosqichidayoq iste’molchiga to‘liq va tushunarli axborot taqdim etish, 

shikoyatlarni masofaviy, interaktiv usulda ko‘rib chiqish imkonini beruvchi platformalarni 

yaratish, raqamli mahsulotlar bo‘yicha maxsus me’yorlar ishlab chiqish, akkreditatsiya 

tizimlari orqali e-sotuvchilar faoliyatini baholash kabi yondashuvlar tatbiq etilishi zarur. Bu 

takliflar O‘zbekistonning xalqaro iqtisodiy hamkorlikka ochiqligini mustahkamlab, 

iste’molchilarning huquqiy himoyasi darajasini sezilarli darajada oshirishi mumkin. 

